ՏԵՂԵԿԱՆՔ – ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ՝ ԵՐԵՎԱՆ ՔԱՂԱՔԻ ՏԱՐԱԾՔՈՒՄ 250 ՄՎտ ԳԱԶԱՅԻՆ ՎԱՌԵԼԻՔՈՎ ԿՈՄԲԻՆԱՑՎԱԾ ՑԻԿԼՈՎ ԷԼԵԿՏՐԱԿԱՅԱՆ ՆԱԽԱԳԾԵԼՈՒ, ԶԱՐԳԱՑՆԵԼՈՒ, ՖԻՆԱՆՍԱՎՈՐԵԼՈՒ, ԿԱՌՈՒՑԵԼՈՒ, ՍԵՓԱԿԱՆՈՒԹՅԱՆ ԻՐԱՎՈՒՆՔՈՎ ՏԻՐԱՊԵՏԵԼՈՒ, ԳՈՐԾԱՐԿԵԼՈՒ ԵՎ ՊԱՀՊԱՆԵԼՈՒ ՎԵՐԱԲԵՐՅԱԼ ՓՈՓՈԽՎԱԾ և ՎԵՐԱՇԱՐԱԴՐՎԱԾ ՇՐՋԱՆԱԿԱՅԻՆ ՀԱՄԱՁԱՅՆԱԳՐԻՆ ԵՎ ՀԱՎԵԼՅԱԼ ՀԱՄԱՁԱՅՆԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Ընթացիկ իրավիճակը և խնդիրները 
2015թ. դեկտեմբերի 2‑ին ՀՀ Կառավարության և RENCO S.p.A ընկերության միջև կնքվել է Փոխըմբռնման Հուշագիր Երևան քաղաքի տարածքում՝ «Երևանի ՋԷԿ» ՓԲԸ‑ի գործող ՋԷԿ-ի հարևանությամբ, գազային վառելիքով աշխատող կոմբինացված ցիկլով 250ՄՎտ հզորությամբ նոր էլեկտրակայան կառուցելու և շահագործելու վերաբերյալ (այսուհետ՝ Ծրագիր): Հիմք ընդունելով նշված Հուշագիրը՝ 2017թ. ապրիլի 27-ին ՀՀ Կառավարությունը, RENCO S.p.A ընկերությունը և վերջինիս կողմից միանձնյա հիմնադրված ԱրմՓաուեր ՓԲԸ-ն («Կառուցապատող») կնքել են ծրագրի կազմակերպան և իրականացման մանրամասներն ընդգրկող Շրջանակային համաձայնագիր (այսուհետ՝ «ՇՀ»):  
ՇՀ‑ն կնքելուց հետո, Renco SpA ընկերությունը պայմանավորվածություն է ձեռք բերել Siemens AG ընկերության և վերջինիս դուստր ընկերություն Siemens Project Ventures GmbH ընկերության հետ՝ Ծրագրի իրագործմանը համապատասխանաբար որպես տեխնոլոգիական գործընկերներ և բաժնետեր-գործընկեր ներգրավվելու վերաբերյալ, ինչպես նաև հաջողությամբ բանակցել են IFC (Միջազգային Ֆինանսական Կորպորացիա), ADB (Ասիական զարգացման բանկ), DEG (Գերմանական ներդրումային և զարգացման ընկերություն) և OPEC-ի Միջազգային զարգացման հիմնադրամը (այսուհետ՝ «Ֆինանսավորման Կողմեր») ներառող միջազգային վարկատուների խմբից վարկային ֆինանսավորում ստանալու հարցը: 
27.04.2017թ. կնքված, գործող Շրջանակային Համաձայնագրի 12.1-րդ հոդվածի համաձայն՝ Կողմերը պարտավորվել են բարեխղճորեն բանակցել Ֆինանսավորող Կողմերի կողմից պահանջվող ողջամիտ փոփոխությունները ՇՀ‑ում ներառելու համար՝ պայմանով, որ այդ փոփոխությունները չեն ավելացնի ՇՀ‑ով Կառավարության ֆինանսական պատասխանատվությունը, և ավելի չեն ծանրացնի ՇՀ‑ով Կառավարության կողմից ստանձնված պարտավորությունները։ Բանակցությունները ավարտվել են 2018 թվականի ապրիլին՝ առաջարկելով փոփոխություններ, որոնք ներկայացվում են ստորև։ 
 2018 թվականի օգոստոս-սեպտեմբեր ամիսներին նոր կառավարության պահանջով Կողմերի միջև վերաբանակցվել է Շրջանակային համաձայնագրի Հավելված 5-ով սահմանված սակագնային պլանը։ Արդյունքում գործող Շրջանակային համաձայնագրում  նախատեսված սակագինը համապատասխանաբար նվազեցվել է։ 
2. Հիմնական փոփոխությունները
1. Սահմանվել է «Վարկատուի Անբարենպաստ Պայմանի Իրադարձություն» հասկացությունը.

2. Սահմանվել է «Վարկատուի Կանխավճարի Գումար» հասկացությունը և Կետանցի Դեպքի Գնման Գնի դիմաց Կայանը և Ծրագրի Տարածքը գնելու փոխարեն Կառավարության կողմից Վարկատուի Կանխավճարի Գումարը վճարելու հայեցողական իրավունքը.

3. Սահմանվել է «Նվազեցված Հզորության Վճար» հասկացությունը և Ֆինանսավորման Կողմերի կողմից տրամադրված վարկերի սպասարկման նպատակով Նվազեցված Հզորության Վճարը վճարելու Կառավարության պարտավորությունը, ինչպես նաև այդ գումարի հատուցումը պահանջելու Կառավարության իրավունքը.

4. Հստակեցվել են «Անհաղթահարելի Ուժի Դեպք», «Անբարենպաստ Պայմանի Դեպք», «Կոմունալ Ծառայությունների Մատակարարման Խափանում», «Գազի Մատակարարման Խափանում» և «Ջրամատակարարման Խափանում» հասկացությունները.

5. Վերանայվել է չվիճարկվող գումարների վճարման՝ Կառավարության պարտավորության կատարման ժամկետները.

6. Նախատեսվել է Ֆինանսավորման Կողմերի պահանջների նկատմամբ Կառավարության պահանջների ստորադասում և հաշվանցի իրավունքի սահմանափակում.

7. Վերացվել են արտարժութային ռիսկերը՝ կապված Կառավարության Կետանցի Դեպքի Գնման Գնի վճարման հետ.

8. Երաշխավորվել է Ֆինանսավորման Կողմերին վճարումներ կատարելու նպատակով ՀՀ դրամն ԱՄՆ դոլարի փոխարկելու հնարավորությունը.

9. Հստակեցվել է գազ-էլեկտրաէներգիա փոխադարձ մատակարարման սխեման, որին Կառուցապատողը պարտավոր կլինի մասնակցել Կառավարության պահանջով.

10. Փոփոխվել է Սակագնային Պլանը՝ բնական գազի գինը լիարժեք հաշվի առնելու նպատակով, որպիսի երաշխավորվի, որ կողմերից որևէ մեկը չի շահի կամ վնասվի գազի գնի տատանման արդյունքում.

11. Հստակեցվել է վեճերի կարգավորման ընթացակարգը.

12. Կառուցապատողը պարտազերծվել է Ծրագրի Տարածքի նախկին օգտագործման առնչությամբ.

13. Տեղափոխվել են Հետաձգող Պայմանների Վերջնաժամկետը և Ֆինանսավորման Ամփոփման Վերջնաժամկետը՝ հաշվի առնելով ժամանակը, որը պահանջվել էր Ֆինանսավորման Կողմերի հետ բանակցությունների անցկացման համար:
14. Հաշվի առնելով այն, որ սահմանափակ թվով հանգամանքներում Ֆինանսավորման Կողմերի պահանջով ՇՀ-ում կատարված փոփոխությունները կարող են հանգեցնել այնպիսի իրավիճակների, երբ ոչ Կառուցապատողի կամ դրա բաժնետերերի մեղքով, Կառուցապատողի կողմից Ծրագրի շարունակումը կարող է ենթարկվել էական և բացասական ազդեցության, ինչը չի բխի ո՛չ Կառավարության, ո՛չ Կառուցապատողի կամ դրա բաժնետերերի շահերից, համաձայնություն է ձեռք բերվել, որ ՇՀ-ի կողմերը կկնքեն նաև առանձին համաձայնագիր («Հավելյալ Համաձայնագիր»), որը կոչված կլինի մեղմելու ՇՀն փոփոխելու որոշ հնարավոր հետևանքները: 
15. Անգլիական իրավունքի ընտրությունը որպես Հավելյալ Համաձայնագիրը կարգավորող իրավունք և ՇՀ‑ի դադարեցման դեպքում Կառավարության կողմից Գնման Գնի վճարման ժամկետի կրճատումը պահանջվել են Ֆինանսավորման Կողմերի կողմից: Համաձայնություն է ձեռք բերվել, որ եթե արբիտրաժային վճռով հնարավոր չէ բավարարել որևէ պահանջ՝ ՀՀ օրենսդրությամբ նախատեսված որևէ սահմանափակման պատճառով, ապա Ֆինանսավորող Կողմերը իրավունք կունենան ստանալու այն տարբերությունը, որն այլապես ենթակա կլիներ վճարման ՇՀ‑ի տառացի ընթերցման դեպքում:
    3․ Նախագծի մշակման գործընթացում ներգրավված ինստիտուտները և անձինք. 


Նախագծի մշակմանը մասնակցություն են ունեցել ՀՀ Էներգետիկ ենթակառուցվածքների և բնական պաշարների նախարարությունը, ՀՀ Հանրային ծառայությունները կարգավորող հանձնաժողովը, ՀՀ ֆինանսների նախարարությունը և ՀՀ արդարադատության նախարարությունը։  

4․ Ակնկալվող արդյունքը
27.04.2017թ․-ին կնքված, գործող  Շրջանակային համաձայնագրով Ծրագրի ֆինանսավորմանը վերաբերող դրույթները ուժի մեջ կմտնեն, ինչը հնարավորություն կտա  Կառուցապատողին սկսել Ծրագրի իրականացման գործընթացը։  
